Antur yr Actau


Codi twrw!
Actau pennod 17, adnod 1 – 15
Druan o Jason!  

Y cwbl wnaeth hwn oedd cynnig gwely a brecwast i Paul a Silas, a dyma fo’n cael ei lusgo o flaen swyddogion dinas Thesalonica, ac yn cael ei gyhuddo, gyda rhai o’r  Cristnogion eraill, o godi twrw.  Wedi meddwl gwneud pethau’n anodd i Paul a Silas oedd yr hoodies gafodd eu llogi gan arweinwyr yr Iddewon, ond roedd y ddau apostol allan ar y pryd.  

A beth oedd Paul a Silas wedi ei wneud i greu’r fath helynt?

Mynd i’r capel a darllen y Beibl!

Aethon nhw i’r synagog yn rheolaidd am dri Saboth yn olynol, darllen yr Ysgrifau Sanctaidd (ein Hen Destament ni) gyda’r addolwyr eraill a dangos bod yr Ysgrythur yn siarad am Iesu, y Meseia, yn marw a dod yn ôl yn fyw ar ôl marw.  Ac mae’n amlwg bod hyn wedi cael effaith fawr ar rai o’r bobl (gan gynnwys sawl un o wragedd pwysig y dre, pwy bynnag oedden nhw!) 
Codi twrw ar hyd a lled y byd wrth ddweud bod brenin arall o’r enw Iesu – dyna’r cyhuddiad.  Meddylia am hynny. Pobl yn codi twrw a chreu helynt wrth astudio’r Beibl.  

Ac mae’r un peth yn digwydd eto wedi i Paul a Silas ddianc i Berea (tua 100 milltir i ffwrdd) –   Roedden nhw’n gwrando’n astud ar neges Paul ac wedyn yn mynd ati i chwilio'r ysgrifau sanctaidd yn ofalus i weld oedd yr hyn roedd yn ei ddweud yn wir.  Daeth llawer o'r Iddewon i gredu, a nifer o wragedd pwysig o blith y Groegiaid, a dynion hefyd. 

Mae llawer o bobl heddiw yn beirniadu’r Beibl heb hyd yn oed ei ddarllen! Maen nhw’n dweud ei fod yn hen ffasiwn; bod hi’n amhosibl credu ei gynnwys; bod arweinwyr yr Eglwys wedi gwneud y cwbl i fyny er mwyn twyllo pobl etc. etc. etc.  Mae rhai yn fwy parod i gredu nofel fel y Da Vinci Code!

Eleni, fe brynais i ddau lyfr fel anrheg Nadolig i mi fy hun.

The Bible from Scratch gan Simon Jenkins. Cyflwyniad ysgafn i gynnwys y Beibl (mae yna gartwnau hefyd i dy helpu i’w ddarllen!)

a

Why Trust the Bible? gan Amy Orr-Ewing, llyfr sy’n ymateb i lawer o’r cwestiynau a’r amheuon sy gan bobl heddiw.

Mae’r ddau lyfr ar gael gan Gymdeithas y Beibl ac mae’r ddau yn help i’r darllenydd ddeall mwy am y Beibl a sut y gallwn ni ddibynnu ar y Beibl......

.........fel y gwnaeth y bobl hynny o Thesalonica a Berea ddaeth i gredu yn Iesu Grist fel y Meseia.  

Beth am ddilyn esiampl y bobl hyn, ac astudio’r ysgrifau sanctaidd yn ofalus, gan ofyn i Dduw dy gynorthwyo, nid jyst i ddeall, ond hefyd i ymateb i’r hyn rwyt yn ei ddarllen. Dechreua wrth glicio ar Marc ar wefan beibl.net ac fe gei di ddilyn hanes bywyd, marwolaeth ac atgyfodiad Iesu Grist.

